Россиянең алдынгы 10 сәнгать музее исемлегенә керү – безнең музей өчен зур дәрәҗә. Мин шулай ук төбәк сәнгать музеен котлыйм. Алар иң яхшы музейлар исемлегенә эләккәннәр. Алар безнең якын дуслар һәм хезмәттәшләр.
Безнең Сынлы сәнгать музее Казанда – өч бинада урнашкан. Авыруга бәйле чаралар күрелә башлагач та, хезмәткәрләр өйдә эшләү режимына  күчте. Дежур тору графигы төзелде. Әлеге шартларда музей биләмәләрен саклау, климатны тикшереп тору тәртибе билгеләнде. 
Музейның төп бинасы – Сандецкий усадьбасында хәзерге вакытта тергезү эшләре төгәлләнеп бара. Бинаны безгә бу айда инде тапшырачаклар дип өметләнәбез. Шуңа күрә изоляция вакытында да музей хезмәткәрләре төп бинада булырга мәҗбүр. Бу арада экспозицияләрне төзү, дизайннарын булдыру эшләре, шулайк ук күргәзмәләрне әзерләүгә бәйле төрле-төрле вак эшләр – әйтик, электрон кассаларны урнаштыру кебек эшләр алып барыла. 
Бүгенге көндә фәнни хезмәткәрләр 2020 елда булачак күргәзмәләрне әзерләү һәм күргәзмәләрнең каталогларын төзү белән шөгыльләнә. Әйтергә кирәк, быел ике бинада хәзерге заман сәнгате рәссамнарының 20 ләп күргәзмәсе оештыралачак. Инде арабыздан киткән рәссамнарның иҗатына багышланган мемориаль күргәзмәләр дә быел ачыла. Шуның белән бергә төрле темаларга караган кызыклы күргәзмәләр дә әзерләнә. Мәсәлән, Бөек Ватан сугышында Җиңүнең 75 еллыгына багышланган күргәзмә һәм башкалар.
Музей хезмәткәрләре эксперт буларак та актив эшли. Бу арада гына безнең хезмәткәрләр “Скайп” программасы ярдәмендә Казандагы Богородица монастыре фрескаларын яңадан торгызу буенча эчтәлекле киңәшмә уздырды. Төрле мөһим мәсьәләләр каралды, шул исәптән, рәссамнарның эшләренә бәйле эксперт бәяләмәләре бирелде.
Хәзерге вакытта Татарстан Республикасының 100 еллыгына багышланган күргәзмә әзерләнә. Музейның бай тупланмалары шундый мөмкинлек бирә: без XX гасырның 20 нче елларыннан алып XXI гасырның башына кадәр барган сәнгати үсешне күзаллый алабыз. Июль аенда XXI йөз башы рәссамнары иҗаты күрсәтелсә, алга таба 90 нчы еллар, 70 нче – 80 нче еллар, 60 нчы еллар, Бөек Ватан сугышы еллары – фронт һәм тыл темаларына бәйле күргәзмәләр ачылачак. Декабрьдә исә без 20-30 нчы еллар иҗатын күрсәтеп, әлеге теманы төгәллибез.
Сәнгать сөючеләр, һичшиксез, музей әзерләгән ике виртуаль экскурсияне күргәннәрдер инде. Алар Көнбатын Европа сәнгатенә багышланган. Берсе – Дәүләт сынлы сәнгать музее тупланмасыннан нәкыш, графика һәм гравюра күргәзмәсе – “Мифология” дип аталган күргәзмәгә бәйле экскурсия. Икенчесе – безнең якын дустыбыз, Мәскәү коллекционеры Ольга Затеева коллекциясеннән төзелгән күргәзмә экскурсиясе.

Искитәрлек иҗади гаилә – рәссамнар, дизайнерлар, архитекторлар гаиләсе – Худяковлар турында фильм әзерләнә. Әйтергә кирәк, Александра Худякова – кабатланмас, танылган фарфор курчаклар остасы. 
Музей грантлар юнәлешендә дә актив эшли. Быел без чит ил, Россия, Татарстан грантларына проектлар хәзерлибез. Проектларның темалары төрле: илебез мәдәнияте тарихы, милли мирас, халык сәнгате, мәдәниятнең танылган шәхесләре, риваятьләр һәм мифлар. Инвалидлыгы булган кешеләр өчен Музей коллекциясе белән танышуны яраклаштыру. Планыбыз буенча – күзләре зәгыйфь килүчеләр өчен махсус күргәзмә оештыру. 
Безнең музей социаль челтәрләр, сайт аша һәрвакыт элемтәдә. Тамашачы, музейга килүчеләр әлеге кораллар ярдәмендә сәнгать хакында әһәмиятле мәгълүмат алып тора, үз иҗатлары белән дә уртаклаша.
Апрельдә Дәүләт Рус музееның 125 еллык юбилее уза. Рус музее – безнең якын дустыбыз. 12 ел без алар белән кулга кул тотынып эшлибез. Аларның ярдәме белән Дәүләт сынлы сәнгать музеенда кызыклы проектлар барлыкка килә. Болар – сәнгати проектлар да, белем бирә торган проектлар да. Рус музееның Виртуаль филиалы белән дә эшлибез. Безнең музейдагы Ресурс үзәге алар белән тыгыз бәйләнештә балалар өчен махсус программалар булдыра, проектлар иҗат итә. Рус музеен юбилей белән котлар өчен, без хәзер кызыклы ролик әзерлибез. Рус музее белән бергәләп эшләнгән соңгы проектларның берсе – “Сәнгать безнең белән” дип атала. Әлеге проектта безнең музей тупланмасыннан иң гүзәл 10 эш катнаша. 
Билгеле, мондый кыска язмада Музейның барлык эше турында сөйләп бетереп булмый. 

Бу авыр вакытта шунысы ачыкланды: музей үзенең тамашачысына бик якын икән.

Кадерле сәнгать сөючеләребез! 
Музей тупланмаларындагы Борынгы рус сәнгате, Рус сәнгате, Көнбатыш Европа сәнгате, илебез сәнгате, милли сәнгатьнең гүзәл әсәрләре һәрвакыт сезнең белән!
